
Ҫӑлтӑр хулин 
хастар чӑвашӗ 

1980-мӗш ҫул. Тӳрех калам, кӗтмен-туман ҫӗртен лекрӗмӗр Ҫӑлтӑр хулана. Шупаш-
карти тусӑмсемпе Мускава Раҫҫей писателӗсен пиллӗкмӗш съездне делегат пулса 
кайнӑччӗ. Ҫакӑнта, Кремль ҫывӑхӗнче вырнаҫнӑ «Россия» хӑна ҫуртӗнче (шел, халӗ 
вӑл ҫук ӗнтӗ), мана пӗр тӗреклӗ те маттур чӑваш шыраса тупрӗ. «Тявин Илья Петрович 
пулатӑп», - т е р ӗ вӑл хӑйпе паллаштарса. Эпӗ те хамӑн ятпа хушамата каларӑм. «Тахҫ-
анах пӗлетӗп Ульккапа Надюш шӑллӗне», - терӗ хӑна. «Ак тамаша, - шухӑшларӑм эпӗ, 
- ку ҫынна хальччен нихӑҫан та курман-ҫке, епле пӗлме пултарать-ха вал мана?» 

Сӑмах ҫине сӑмах вакпарӑмӑр. Калаҫуран сакӑ паллӑ пулчӗ: Илья Петрович, Самар 
облаҫӗнчи Шунтал районӗнчи Сальел ялӗнче, Тутарстанри эп ҫуралнӑ Ҫӗнӗ Йӗлмел-
ӗрен вун ҫичӗ ҫухрӑмра 1928 ҫулта ҫуралнӑскер, вӑрҫӑ вӑхӑтӗнче хӑй вун улттӑра чух-
нех пирӗн яла ачасене вӗрентме пынӑ. 

Акӑ еплерех аса илчӗ вӑл сав йывӑр тапхӑра Мускаври хӑна ҫурчӗн пӳлӗмӗнче. 
Эпир, чӑвашсен паллӑ поэчӗпе Георгий Орловпа пӗрле вырнаҫнӑччӗ те, Илья Петро­
вич сӑмахне питӗ тимлӗн итлесе лартӑмӑр вара. 

- Эп ҫуралнӑ ҫӗршыв, - тесе пуҫларӗ хӑйӗн калаҫӑвне Ҫӑптӑр хулинчен килнӗ 
подполковник, - кӑштах вырӑссемпе хутӑшлӑ пысӑках мар чӑваш ялӗ Сальел, Ҫарӑм-
сана юхса кӗрекен Иштукан ҫырмин икӗ енчи ҫыранӗсен хӗрринче вырнаҫнӑ. Инҫех те 
мар Турхан вӑрманӗ таврана илем курсе ларать. Ялӗ вара пирӗн, тавра пӗлӳҫӗсем 
тӗпченӗ тӑрӑх, 1750-мӗш ҫулсенче пуҫланса кайнӑ, чи малтан Сали, Тимах тата Тява 
ятлӑ арҫынсен ҫемйисем тӗппеннӗ теҫҫӗ, вӗсем Чӗмпӗр уесӗнчи Ирҫел тата Анат Тим-
ӗрҫен, Кивӗ тата Ҫӗнӗ Йӗлмел ялӗсенчен куҫса пынӑ иккен. Апла пулсан, темиҫе ӗмӗр 
каярах, Порфирий шӑплӑм, эсир ҫуралнӑ Йӗлмел чӑвашӗсемпе эпир ҫывӑх тӑвансе-
мех пулма пултарнӑ. 

Илья Петрович хӑйӗн ачалӑхне те питӗ лайӑх астӑвать. 

- Мӗн каласси, ҫӑмӑл пулмарӗ ҫав тапхӑр. Эпӗ пилӗк класс пӗтернӗ ҫулхине хӑрушӑ 
вӑрҫӑ сиксе тухрӗ. Атте вӑрҫа тухса кайрӗ, килте асатте те анне тата манпа виҫӗ йӑмӑк 
тӑрса юлтӑмӑр. Кашни вӗренӳ сулӗ хыҫҫӑн ҫӑвӗ-сӑвӗпе хирте те вӑрманта тӑрмашаттӑмӑр, 
фронта пулӑшас тесе пӗтӗм вӑя хурса ӗҫлеттӗмӗр. Ҫапах та вӗренсе ҫын пулас шухӑша 
та пӑрахмарӑмӑр эпир, ун чухнехи ҫамрӑксем. Хамӑн малтанхи вӗрентекенсене - Аль-
мендеев Тухтаман Тудияровича тата Угадеров Николай Ивановича халӗ те ырӑпа, яла­
нах тав туса аса илетӗп эпӗ. Шел, иртнӗ вӑрҫӑран таврӑнаймарӗҫ вӗсем, нимӗҫ фашис-
чӗсемпе паттӑррӑн ҫапӑҫса пуҫӗсене хучӗҫ. 

1943 ҫулта ялти ҫичӗ кпаслӑ шкултан вӗренсе тухсан темиҫе юлташпа пӗрле Аксу-
ри педучилищӗне кайса кӗтӗмӗр. Пиртен утмӑл ҫухрӑмраччӗ Аксу. Астӑватӑп-ха, лере 
апат хатӗрлемелӗх тесе, ҫунашка ҫине сӗр улми тиесе, ҫуранах танккаттӑмӑр ҫав вӑрӑм 
ҫулпа. Вь1ҫӑллӑ-тутӑллӑскерсем часах ывӑнаттӑмӑр, канма ларас - сивви «ӑшалать». 
Ҫуркуннеччен чӑткаларӑмӑр ҫапла. Кайран вара ҫулсем пӑсӑпса кайрӗҫ те, эпир, Ники-

Андриян Николаевпа Илья Тявин 

та юлташӑмпа, ҫакӑн пек шухӑшларӑмӑр: хамӑр ялтан пилӗк ҫухрӑмра вырнаҫнӑ Ҫарӑм 
сан вӑтам шкулӗн (Тутар АССРӗ) саккӑрмӗш класне (унта кашни предмета вырӑсла ҫем,; 
вӗрентеҫҫӗ) куҫса килес. Вырӑсла чаплах пӗлеймесен те хӑнӑхӑпӑр терӗмӗр. Ҫапла 
турӑмӑр та. Телее, сакӑр класс пӗтерсенех ҫут ӗҫ пайӗ ҫумӗнче учительсем хатӗрлеке! i 
уйӑхҫурӑллӑ курс (ун чух шкулсенче учительсем ҫитместчӗҫ) уҫӑпчӗ. Эпӗ ҫав курсран 
вӗренсе тухрӑм та мана Ҫарӑмсан районӗнчи Ҫӗнӗ Йӗлмел ялӗнчи тулли мар вӑтам 
шкула ачасене вӗрентме ячӗҫ. Шӑпах вун улттӑраччӗ эпӗ ун чухне. 

Шкулта вун виҫӗ учительтен вуннӑшӗ ҫамрӑк хӗрсемччӗ. Халӗ те куҫ умӗнчех-ха 
вӗсем - пурнӑҫ ҫулне пӗрле пуҫланӑ хӗр-тантӑшсем е кӑшт аслӑраххисем: гитара кала 
са хӳхӗм юрӑсем юрлакан Нина Алексеевна Васюткина, тӑван чӗлхене шутсӑр юратакан 
Мария Харитоновна Емендеева, Антонина Николаевна Редюкова, вӑрҫӑран ҫӗнтерӳпо 
киле таврӑннӑ Зинаида Ильдимировна Кузнецова-Мельникова... Каярах пирӗн йыша 
Аксу педучилищинчен вӗренсе тухнӑ Ольга Ивановна Родионовӑпа Елена Алексеевна 
Васюткина хутшӑнчӗҫ. Ҫавӑн чухнех Ҫӗнӗ Йӗлмеле ман ачалӑхри тусӑм Никита Дми1 
риевич Альмендеев килчӗ. Шкул пӳлӗмӗсене шӑпах Порфирийӗн ӗҫчен аппӑшӗсем 
Ульккапа Надюш тата Ультепи Ильдирякова тирпей кӗртсе тӑратчӗҫ. Вӗсем те хамӑр 
ӳсӗмрисемехчӗ. Вӑт ҫавӑн чух паллашнӑ та эпӗ пиллӗк-улттӑри чӗрӗ те лара-тӑра пӗлме! i 
вичкӗн хура куҫлӑ Порфирий ятлӑ ачапа. 

Йывӑрччӗ пурнӑҫ. Анчах ҫавна пӑхмасӑрах шкул ачисене те, ял ҫыннисене те эпир 
яланах ҫывӑх вӑхӑтра ҫӗнтерӳ пулассипе хавхалантарса тӑма тӑрӑшаттӑмӑр, уявсем 
вӑхӑтӗнче концертсем, спектакльсем лартса параттӑмӑр. 

Ёҫленӗ вӑхӑтрах Аксури педучилищӗрен заочно вӗренсе тухрӑмӑр. Ҫавӑн хыҫҫӑн 
мана Ҫарӑмсана район сучӗн секретарӗнче ӗҫлеме куҫарчӗҫ, тепӗр султан вара Coeei 
Ҫарнеилчӗҫ. Ҫавӑнтанпа хамӑн кун-ҫулӑма cap ӗҫӗпе ҫыхӑнтартӑм. 1952 ҫулта авиаци 

cap училищинчен, каярахпа институтран вӗренсе тухрӑм, служба картлашки тӑрӑх 
инженер-подполковнике ҫитрӗм. 

- Чимӗр-ха, чимӗр, - Илья Петровича пӳлсех ыйтрӑм эпӗ. - Эсир савӑн чух, Ҫӗнӗ 
Йӗлмел ялӗнче ӗҫленӗ вӑхӑтра, матрос карттусӗпе ҫӳремен-и? 

- Шӑпах ҫапла, - терӗ Илья Петрович. - Анчах вӗҫкӗнленес тесе мар, ҫитмен пур-
нӑҫа пула, вӑл карттуса мана салтакран таврӑннӑ пӗр пичче панӑччӗ. Пурнӑҫ ытла 
йывӑрччӗ ун чух, учитель пулин те, ҫӑпата сырса ҫӳреттӗмӗр. 

Чылайччен лартӑмӑр калаҫса. Пурне те питӗ лайӑх астӑвать иккен Илья Петрович, 
унтанпа вӑтӑр ҫул иртнӗ пулин те, кашни ҫынна ятран аса илет. Ҫӗнӗ Йӗлмелӗри хӑйӗн 
ӳсӗмӗнчи Лука Скворцова, Кузьма Сидуллина (каярах вӗсем те Совет ҫарӗн офицерӗ-
сем пулса тӑчӗҫ), Николай Иванова та (ялти пӗрремӗш сын институт пётерсе врач-
рентгенолог ӗҫне алла илнёскер), хастар та уҫӑ саслӑ Пикепи, Майпике, Тӑхтапи, Хитре-
пи, Чӗкеҫпи, Пинеслу хӗр-тантӑшӗсене те ырӑпа асӑнчӗ вал. Ӑҫта кӑна пулсан та чӑвашла 
тухса тӑнӑ «Ялавпа» «Тӑван Атӑл» журналсене яланах ҫырӑнса илнӗ иккен поэт чунлӑ, 
хӑй те ҫамрӑк чух нумай-нумай сӑвӑ шӑрҫаланӑ маттур офицер. Ҫавӑнпах ӗнтӗ вӑл 
манӑн литературӑри пултарулӑха та сӑнаса-йӗрлесех тӑнӑ, чӑвашсен ытти ҫыравҫин 
хайлавӗсемпе те пӗрмаях кӑсӑкланнӑ. Мускавра вара наци литературисен лавккинче 
вёсен кӗнекисене час-часах туяннӑ. 

1961 ҫул пуҫламӑшӗнче Илья Петрович Тявина Мускав ҫывӑхӗнчи космонавтсем 
хатӗрлекен центрӑн инженери пайне чӗнсе илеҫҫӗ те аслӑ техник-инструктор ӗҫне 
шанса параҫҫӗ. Пай сотрудникӗсем ҫӗршыври тӗрлӗ ҫӗртен илсе килнӗ летчиксене 
кӑткӑс устройствӑсем ҫинче (вӗсене стендсем тесе ят панӑ) ӗҫлеме хӑнӑхтараҫҫӗ. Хӑйсен 
кулленхи ӗҫӗ кӗҫ-вӗҫ пӗтӗм тӗнчене кисретсе ямалли событие ҫывхартни ҫинчен ҫав 
инженерсенчен пӗри те шутламан-ха малтанлӑха. Вёсен тӗллевӗ опытлӑ летчиксене 
космос вӗҫевӗнчи условисене ҫывӑх тӑракан лару-тӑрупа лайӑхрах паллаштарасси 
пулнӑ. Ҫавӑн валли кунта пӗр вырӑнта чупмалли ҫул, онтокинетически барабан, 

Чӑваш писателӗсем Ҫӑлтӑр хулинчи «Мир» космос станцийӗн макечӗ умӗнче. 

ротор, силленсе таракан платформа ӑсталанӑ, пулас космонавтсем валли пӗрремӗш 
тренажер вырӑнне пӗрремӗш «Восток» карапӗхатӗрлесевырнаҫтарнӑ. Ҫаквӗренӳ 
карапӗнче вӗсем карапӑн вӗҫевне алӑ вӗҫҫӗн ирттерме, алӑпа тытса пыма, радио-
ҫыхӑну йӗркелеме, наукӑн тӗрлӗ эксперименчӗсене тума, борт журналне мӗн-мӗн 
ҫырмаллине хӑнӑхнӑ. 

- Эксплуатаци вӑхӑтӗнче, - каласа парать пире Илья Петрович, - тренажерсене 
лайӑхлатсах пыма тӑрӑшаттӑмӑр эпир. «Ҫӗр куҫнине» имитаци туни космонавтсе-
не те, инструкторсене те килӗшсех каймастчӗ. Пирӗн ушкӑна ертсе пыракан Е.Це-
ликин инженер мана кинопленка ҫинчи сӑнсене лайӑхлатмалли майсем пирки шухӑш-
ласа пӑхма сӗнӳ пачӗ. Чылай опыт тунӑ хыҫҫӑн, чӑнах та, ҫак майсене шыраса тупрӑм 
эпӗ. Ман ӗҫе хаклама Юрий Гагарина (вал хӑйӗн пӗрремӗш вӗҫевӗнчен таврӑннӑччӗ 
ӗнтӗ) чӗнчӗҫ. Вӑл манӑн установкӑна тӗрӗслесе пӑхрӗ те кӑмӑллӑн кулкаласа ҫапла 
каларӗ: 

- Чӑн та, халӗ шӑп та лӑп космосри пекех. 

Юрий Гагарин ячӗ этемлӗх историне яланлӑхах кӗрсе юлчӗ. Тӑван ҫӗршыв ӑна 
сумлӑ та ответлӑ ӗҫ - «Восток» караппа космоса пӗрремӗш хут вӗҫме шанса пачӗ. Ҫак 
ӗҫе вӑл чыслӑн, чӑн-чӑн паттӑрла пурнӑҫларӗ, тӑван халӑха, ҫӗршыва чун-чӗререн 
парӑннине кӑтартса пачӗ. Эпир, унӑн ӗҫри юлташӗсем, хамӑршӑн ырӑ кӑмӑллӑ, хӑйӗнчен 
те, хӑйне пӑхӑнса таракан ытти ҫынсенчен те ҫирӗп ыйтакан командира питӗ хисеп-
леттӗмӗр. Пире, инженерсемпе техниксене, Юрий Алексеевич яланах тивӗҫлӗ пулӑшу 
пама хатӗрччӗ. Тренажерсене лайӑхлатса аталантарас ӗҫре те унӑн тупи калама ҫук 
пысӑк. 

Ю.А.Гагарин хыҫҫӑн космоса Герман Титов, Андриян Николаев, Павел Попович вӗҫ-
се кайса килчӗҫ. Уйрӑмах эпӗ хамӑр ентеш «Восток-3» космос карапӗн командире 
Андриян Григорьевич Николаев вӗҫев программине ӑнӑҫлӑ пурнӑҫласан питӗ хытӑ 
савӑнтӑм. Лӑпкӑ, хӑюллӑ, ҫирӗп сывлӑхлӑ, техникӑна питӗ лайӑх пӗлекенскер, Андри­
ян Григорьевич тӗнче уҫлӑхне икӗ хут кайса килсе тӑван ҫӗршывӑмӑр ятне тата ҫӳлерех 
ҫӗклеме пулӑшрӗ. 

- Сӑмах май каласан, - тесе вӗҫлерӗ ҫав кунхи калаҫӑва Илья Петрович, -
космонавтсене «Восток», «Восход», «Союз» тата «Салют» йышши карапсемпе вӗҫме 
хатӗрлес ӗҫре ытти халӑх ывӑлӗсемпе пӗрле чӑвашран тухнӑ ҫынсем тата пулнӑ пирӗн. 
Тӗслӗхрен, В.М.Портнов, АФ.Сироткин, С.М.Михайлов. 

- Халӗ те унтах ӗҫлетӗр-и вара? - кӑсӑкланчӗ Георгий Орлов сӑвӑҫ. 
- Пӗлтӗр, 1979 ҫулта, Совет Ҫарӗн ретӗнчен запаса тухнӑ хыҫҫӑн, мана Ҫӑлтӑр 

хулинчи авиаципе космонавтика ӗҫченӗсен пӗрлештернӗ профсоюз комитечӗн предсе-
дательне суйларӗҫ, - хуравларӗ Илья Петрович. - Унсӑр пуҫне, Андриян Григорьевич 
РСФСР Верховнӑй Совечӗн депутачӗ пулнӑ май, ӑна суйлавҫӑсен ыйтӑвӗсене татса 
панӑ чухне пулӑшатӑп, ун патне килсе ҫӳрекен хӑнасене, уйрӑмах чӑвашсене, кӗтсе 
илме, ӑсатса яма тӑрӑшатӑп. 

Хӑна ҫуртӗнче чылайччен калаҫса ларнӑ хыҫҫӑн Илья Петрович Тявин пире хӑй 
патне, Ҫӑлтӑр хулана, хӑнана пыма чӗнчӗ. Ҫыравҫӑсен съезчӗ тепӗр ирхине кӑна пуҫ-
ланать, ӗлкӗретпӗр тесе эпир кӗтмен сӗнӳпе хаваспах килӗшрӗмӗр. 

Тӗп хулари Хусан вокзалне хирӗҫех вырнаҫнӑ Ярославль вокзалӗнчен тапранса 
пирӗн электропуйӑс Циолковский платформине ҫитсе чарӑнчӗ. Эпир космонавтсем ха-



Ҫӑлтӑр хулин хастар чӑвашӗ 23 

тӗрлекен центрӑн пропусксем паракан бюровӗнче тивӗҫлӗ хутсем ҫыртартӑмӑр та ма­
лалла утса кайрӑмӑр. 

Акӑ вӑл, тӗнчипе паллӑ Ҫӑлтӑр хули: кунта паттӑр космонавтсем кӑна мар, нумай-
нумай тӗрлӗ специалист - ученӑйсемпе медиксем, методистсемпе тренерсем, вӗсен 
ҫемйисем пурӑнаҫҫӗ иккен. Кунта вӗренӳ корпусӗсемпе лабораторисем, астрономи 
обсерваторийӗ, пысӑк спорт комплексе вырнаҫнӑ. Кунтах - пилӗк, тӑхӑр, вун пӗр хутлӑ 
пурӑнмалли ҫуртсем, магазинсем, хӑна ҫурчӗ, вӑтам шкул, ача сачӗ, ясли, Культура 
ҫуртӗнче пысӑк кинозал, библиотека, космонавтика музейӗ... 

Ҫӑлтӑр хулин тӗп лапамӗнче - Юрий Гагарина чысласа лартнӑ палӑк. Илья Петро­
вич каланӑ тӑрӑх, ун умӗнче султалӑкӑн кирекхӑш вӑхӑтӗнче те чӗрӗ чечексем ҫиҫеҫҫӗ. 
Чечексем пуш уйӑхӗн 9-мӗшӗнче, Гагарин ҫуралнӑ кун, тата ака уйӑхӗн 12-мӗшӗнче, 
вал космоса ҫӗкпеннӗ кун, уйрӑмах нумай пулаҫҫӗ иккен. Нумай-нумай хӑна палӑк 
умне пырса, космос алӑкне уҫнӑ пӗрремӗш ҫынна асӑнса, пӗр минут шӑп тӑрать. 

Илья Петрович пире тӳрех Ҫӑлтӑр хулин музейне илсе кӗчӗ. Ӑна уҫнӑранпа сӗршер 
те пиншер ҫын пырса курма ӗлкӗрнӗ иккен. 

Кунта кӗрсен тӳрех Юрий Гагаринӑн ӗҫ сӗтелне асӑрхатӑн. Календаре юлашки хут 
пуш уйӑхӗн 27-мӗшӗнче уҫса хунӑ. Юнашарах ҫырусем, ӗҫ хучӗсем выртаҫҫӗ. Тумбочка 
ҫинче - уйӑх глобусе. Кантӑк айӗнче Ю.Гагаринпа В.Серегин летчикӑн докуменчӗсем. 
Алӑк ҫинче сехет ҫакӑнса тӑрать, ун йӗпписем 10 сехет те 31 минут кӑтартаҫҫӗ. Шӑпах 
ҫак вӑхӑтра 1968 ҫулхи пуш уйӑхӗн 27-мӗшӗнче Ю.Гагаринӑн чӗри тапма чарӑннӑ. 

Гагаринӑн асӑну пӳлӗмӗнче - тӗрлӗ фотоӳкерчӗк, ӗҫхучӗсем. Кунтах Гагарин пол­
ковник мундире, ун ҫинче Тӑван сӗршывӑн тата ытти ҫӗршывӑн нумай-нумай награди. 
Кунтах - пӗрремӗш космонавт ҫуралса ӳснӗ ҫуртӑн макечӗ. Ӑна армян ачи, йывӑр чирпе 
выртакан Мельсик Несерсян шӑрпӑк пӗрчисене ҫыпӑҫтарса тунӑ. 

Пысӑк залра - космос техникине кӑтартакан пысӑк экспозици. Унта пулса курнӑ 
хыҫҫӑн пирӗн ҫӗршыври космос историйӗ куҫ умне яр уҫҫӑн тухса тӑрать. 

...Чылай ҫӳрерӗмӗр эпир ҫав кун Ҫӑлтӑр хулинче. Юлашкинчен Илья Петровичей 
хӑтлӑ хваттерӗнче пире унӑн мӑшӑрӗ - ытарайми ӑшӑ кӑмӑллӑ Виталина Ивановна 
тараватлӑн кӗтсе илчӗ. Сӑмах хыҫсӑн сӑмах тӑсса ҫак маттур хӗрарӑмӑн ашшӗ Иван 
Чӑваш халӑх поэчӗн Стихван Шавлин ашшӗпе Антонпа пӗр тӑванах пулнине пӗлсен 
шалт тӗлӗнсе кайрӑмӑр. «Ара, ҫаплах ӗнтӗ, ҫаплах, - тет пире кил хуҫи, - пирӗн тымар-
с е м - у н т а н , Самар тӑрӑхӗнчен, Ҫарӑмсан ҫыранӗсенчен. Виталина, авӑ, Шунтал район-
ӗнчи Чулҫырмара, эпӗ вара Сальелӗнче ҫуралнӑ». 

Стихван Шавлипе унӑн мӑшӑрӗ Ольга Ивановна тата Ирина ятлӑ хӗрӗ 1975 
ҫулта хӑйсем патне хӑнана килсе кайни ҫинчен те каласа кӑтартрӗҫ кил хуҫисем. 
Космонавтика кунне паллӑ тунӑ вӑхӑтра килсе ҫитнӗ иккен хаклӑ хӑнасем. Культу­
ра керменӗнчи пысӑк уява та илсе кайса кӑтартнӑ вӗсене. Мӗн пур космонавта та, 
Юрий Гагарин амӑшне Анна Тимофеевнӑна та курса юлнӑ вара чӑваш халӑх поэчӗ, 
Андриян Григорьевич Николаевпа тӑван чӗлхепе калаҫнӑ, ӑна чӑваш ҫыравҫисенчен 
хӗрӳллӗ сапам каланӑ. 

«Тепӗр ҫул, Мускав ҫывӑхне канма килсен, Ҫӑлтӑр хулине тепре килсе куратӑпах», 
- т е с е сыв пуллашрӗ пирӗнпе Степан Антонович. Шел, унӑн сӑмахӗ пурнӑҫа кӗреймерӗ, 
1976 ҫулхи нарӑс уйӑхӗнче ӑна Шупашкара пырса юлашки ҫула ӑсатмалла пулчӗ, -
хурлӑхлӑн каларӗ Илья Петрович. - Мӗн тери чӗрӗ те хастар ҫынччӗ вал, кашни сама-

хӗнче пысӑк ӑс тапса тӑратчӗ. Пурӑнмаллаччӗ те пурӑнмаллаччӗ, хӑватлӑ сӑвви-
поэмисемпе халӑха савӑнтармаллаччӗ, ҫитмӗле те ҫитейменччӗ вӗт-ха...» 

- Пире Ҫӑлтӑр хулинче пурӑнакан тепӗр ентеш - Василий Портнов - кӗтетчӗ, каҫа 
юлатпӑр тесе кӗреймерӗмӗр ун патне. Андриян Григорьевич Николаев килте марччӗ ҫав 
кун. Анчах тепӗр кунне, Ҫӑлтӑр хулинче чӑваш поэчӗсем пулнӑ тенине илтсен, вӑл 
пире хӑйӗн «Вӗҫӗ-хӗррисӗр уҫлӑхра» кӗнекине алӑ пусса парнелеме ыйтнӑ. Ҫав хакпӑ 
парнене пире каярах Илья Петрович Хусан вокзалне илсе пырса пачӗ, хӑй вара чӑваш 
писателӗсене питӗ ӑшшӑн ӑсатса ячӗ. 

Миҫе хутчен тӗл пулмарӑмӑр-ши Илья Петровичпа ҫав паллашу хыҫҫӑн! Тепӗр 
ҫулла, отпуск вӑхӑтӗнче, эпӗ ӑна хамӑр яла, Ҫӗн Йӗлмеле, пӗрле кайса килме сӗнӳ 
патӑм. Вал та тӑван Сальелне ҫитсе килме шухӑш тытнӑ та, унта тӗл пулма калаҫса 
килӗшрӗмӗр. 

Дмитровфадра пурӑнакан Людмилӑпа (ҫут тӗнчерен ытла ир уйрӑлса кайнӑ Улькка 
аппан хӗрӗ) унӑн упӑшки Петӗр тата вёсен пӗчӗк хӗрӗ Оля мана ҫӑмӑл машинӑпа Илья 
Петрович ҫуралнӑ ялах илсе ҫитерчӗҫ. Ӑшшӑн кӗтсе илчӗ пире Тявинсен кил-йышӗ. 
Илья Петровичей ашшӗпе амӑшӗ самаях ватӑ ӗнтӗ, анчах ӑслӑ-тӑнлӑ та ҫаврӑнӑҫуллӑ, 
тараватлӑ та ырӑ кӑмӑллӑ. Ашшӗ, Петр Семенович, пурӑнан пурнӑҫра революци вут-
хӗмне те, выҫлӑх нушине те, коллективизаци тапхӑрне те, вӑрҫӑн чӑтма ҫук йывӑр ҫул-
йӗрӗсене те чӑтӑмлӑн чӑтса ирттернӗ кӗрнеклӗ ҫын, ниме парӑнман пӑхаттир пек курӑ 
нать. Калаҫӑвӗ лӑпкӑ та витерӳллӗ унӑн, кӑмӑл-шухӑшӗ уҫӑ та шанчӑклӑ - пӗр сӑмахпа, 
ҫӗр ҫинче ҫирӗп тӑракан чӑн-чӑн хресчен. 

Илья Петрович мана хӑйӗн ялне кӑтартса ҫӳрерӗ, ачалӑхне аса илчӗ, урамра тӗл 
пулнӑ ҫынсемпе паллаштарчӗ. Килӗнче, сӑмавар умӗнче шӑкӑл-шӑкӑл калаҫса ирт-
тернӗ апат вӑхӑтӗнче, эпӗ ҫакна савӑнса асӑрхарӑм: Илья Петровичей ҫепӗҫ те ачаш 
чунӗ - лирик чунӗ - амӑшӗнчен иккен унӑн, кирлӗ самантра тӳрех хӑйне хӑй алла илсо 
ҫирӗп вӑйлӑ пулас хӑнӑхӑвӗ вара -ашшӗнчен . Тӗллев тытнӑ - пурнӑҫланӑ. Нимӗнло 
чӑрмава пӑхмасӑр. Ал усмасӑр. Нӑйкӑшмасӑр. Ҫапла ҫав, чӑн-чӑн ҫын, чӑн-чӑн ҫутл 
тӗслӗх пулса тӑчӗ маншӑн ытарайми ҫак Илле пичче. 

Ҫарӑмсана ҫитрӗмӗр. Унта пире манӑн тӑвансем, пӗрле ӳенӗ тантӑшсем, ҫывӑх 
юлташсем Галинӑпа Петр Тихоновсем (районти врач-хирург), Дмитрий Селиванов (рай 
онти вӑрман хуҫалӑхӗн пуҫлӑхӗ), Виталий Митрюхин (районти ГАИ пуҫлӑхӗ), Николаи 
Михлеев (районти ял хусалӑх управленийӗн тёп инженере), Михаил Журавлев (ҫывӑх 
ри «Новый путь» колхоз председателе) ӑшшӑн кӗтсе илчӗҫ. Район центрӗн ҫӗнелш 
пыракан урамӗсем тӑрӑх курса сӳрерӗмӗр, юнашарти Шелеписем, Хусанкайсем, Шав 
лисем мухтанӑ Ҫарӑмсан хӗрринчи юмахри пек улӑхра шыва кӗтӗмӗр. Ун хыҫҫӑн вара 
Ҫӗнӗ Йӗлмеле ҫул тытрӑмӑр. Илья Петрович ял урамӗсемпе иртнӗ чух хӑй мӗн курни 
не ӗненмесӗр пуҫне пӑркаласа пырать. Ҫурчӗсем ҫӗнӗ, шкулӗ те, Культура ҫурчӗ те, 
магазинӗсем те ҫӗнӗ. Ял хӗрринче Сӗнче шывне тӗплӗн пӗвелесе лартнӑ та - пысӑк 
пӗвере халь виҫ-тӑват кило таякан карп пуллисем выляҫҫӗ. 

- Эккей, - тет пирӗн хисеплӗ хӑна, - вӑтӑр ҫул каялла кам шутланӑ кунта ҫакӑн пек 
улшӑнусем пулаҫҫӗ тесе?! Маттур, йӗлмелсем, маттур! 

Нумай-нумай ҫынпа - хӑй астуса юлнӑ ватӑсемпе, пӗрле ӗҫленӗ учительсемпе, хӑи 
вӗрентнӗ ҫамрӑксемпе чунне уҫса калаҫрӗ вара Ҫӑлтӑр хулинчен килнӗ инженер-под­
полковник. Манман, лайӑх астӑваҫҫӗ ӑна кунти тав кӑмӑлне чӗререх усракан Йӗлмел 

сем, кашниех ун аллине ҫирӗппӗн чӑмӑртать, пуҫне пӗксех пуҫ таять, малашнехи пур-
нӑҫра ырлӑх-сывлӑх сунать. 

Уйрӑмах чыслӑ хӑнасене кунта ялӑн хӗвел тухӑҫ енчи вӑрманта вырнаҫнӑ шутсӑр 
илемлӗ, ҫутӑ ҫӑл куҫлӑ Ҫарӑк ӗшнине илсе кайса хӑна тӑваҫҫӗ. Ку вӑл йӑлана кӗнӗ 
ӗнтӗ. Ҫак ӗшне пирки эпӗ сӑвӑ та ҫырнӑччӗ. Унта ҫакӑн пек йӗркесем пур: 

Ӗшне ҫаврака пулнӑран 
Ят панӑ пуль - Ҫарӑк ӗшни. 
Кунта тӗл пулатпӑр ялан -
Тус-йыш, хурӑнташ, чун савни. 

Тӗнче ҫаврака пулнӑран 
Кунтах таврӑнатпӑр ҫуллен. 
Каятпӑр пулас-и вӑйран 
Кунти ҫӑл шывне ӗҫмесен. 

Ӳпке сывлаймасть пек кал-кал 
Кӑвайт тӗтӗмне сӑтмасан, 
Юнать пек пире тӑван ял 
Ак сак ӗшнене пымасан. 

Ачалӑх туртать-и кунта? 
Аваллӑх чӗнет-и пире? -
Илетпӗр сӗткен тымартан, 
Выртса чуп тӑватпӑр ҫӗре. 

Куҫҫуль пек таса ҫӑл куҫа, 
Таҫта кайнӑ евӗр, юта, 
Эпир пӑрахмастпӑр укҫа, 
Эпир таврӑнатпӑр кунтах. 

Илья Петрович, ҫак ӗшнене ҫитсен, тӳрех шӑпланчӗ, шухӑша путрӗ. Ун хыҫҫӑн вара 
ҫунакан кӑвайт ҫине пӑхса ларчӗ-ларчӗ те ҫапла каларӗ: 

- Ҫак ҫӑл патӗнче эпӗ пуҫласа 1945 ҫулхи майӑн 9-мӗшӗнче пулнӑччӗ. Нихӑҫан та 
манас ҫук ҫав куна. Вӑрҫӑ вӗҫленнӗ! Аслӑ Ҫӗнтерӳ! Кам юрлать, кам макӑрать. Ҫумӑрлӑ 
куна пӑхмасӑр эпир, колхоз конюхӗпе иксӗмӗр, виҫӗ ҫухрӑмри Лашмана, унта вырнаҫнӑ 
ялпонакайса, праҫниктумаллиӗҫме-ҫимеилсекилтӗмӗр. Митингирттертӗмӗр, Ҫӗнтерӳ 
куннехаваслӑнуявларӑмӑр, кайран тантӑшсемпе пӗрле Ҫарӑкӗшнинехӑпартӑмӑр. Мӗн 
пур хӗн-асап, хуйхӑ-суйхӑ, вӗри куҫҫуль пӗтессӗн туйӑнатчӗ пире сак ҫӗнтерӳллӗ кун 
хыҫҫӑн. Курӑр-ха, тӗпрен илсен ҫавӑн пекех пулчӗ мар-и вара? Пурнӑҫ, паллах, 
йывӑрлӑхсӑр пулмасть, анчах пӑхӑр-ха хӑвӑр ҫине - эсир паян пурте чыслӑ-сумлӑ 
ҫынсем - врачсем, инженерсем, агрономсем, учительсем, поэтсем... Аслӑ Ҫӗнтерӳ 
пулман пулсан кам пулаттӑмӑрччӗ-ши?.. 

Эпир, хамӑрӑн атте-аннесене, паттӑр салтаксемпе тыл ӗҫченӗсене асӑнса, вӗсене 
чун-чӗререн тав туса, пӗр самант шӑп тӑтӑмӑр. 

Тепӗр темиҫе султан Илья Петрович тепӗр хут кайса килнӗ пирӗн яла. Манӑн аннем 

ҫӗре кӗнӗччӗ ӗнтӗ. Лукари аппа Чаллӑ пуҫ районӗнчи Чулкаҫ ялне Надюш аппа патне 
куҫса кайнӑччӗ. Пирӗн пӳрт пушанса юлнӑччӗ. 

Ҫавӑн чух И.П.Тявинпа яла кайса килме вӑхӑт тупаймарӑм эпӗ. Мана Чӑваш писате-
лӗсен союзӗн председательне суйланӑччӗ те эпӗ унпа пӗрле ҫӳреме ерҫеймерӗм. Тепӗр 
икӗ эрнерен вара Ҫӑлтӑр хулинчен ҫыру илтӗм. Илья Петрович тӑван тӑрӑха мӗнле 
кайса килни ҫинчен ҫырать: 

«... Шунтал, Сальел, Ҫарӑмсан урлӑ тухса Ҫӗнӗ Йӗлмелӗре те пултӑм. Сана аса 
илтӗмӗр, картишне кӗрсе тухрӑмӑр. Пурӑнман ҫурт салхуллӑ, чӳречисем усӑ... Мӗн 
калас, асӑнмалли ҫеҫ...» 

Чун тӑвӑлса килчӗ, куҫӑм шывланчӗ. Ҫав каҫах эпӗ ун патне ҫакӑн пек сӑвӑлла ҫыру 
ҫырса ятӑм: 

«Мӗн калас ҫав, мӗн калас, Илле тете, 
Эпир иккӗн мӗн курман пуль ӗмӗрте? 

Ҫак ҫурта эс астӑватӑн ачаран, 
Эс унта кӗрсе тухаттӑнччӗ шкултан. 

Нихӑҫан матрус карттусӗ курманскер, 
Эп сана пит ӑмсанаттӑм, пӗчӗкскер. 

Ырӑпа та ӑшӑпа килекене 
Тараватчӗ яланах атте-анне. 

Санӑн пурччӗ тантӑшу - Улькка аппам... 
Ах, суран ҫине тӑвар эс ан сапсам. 

Мӗнлерех маттур юрлатчӗ! Хамӑрла! 
Ҫамрӑк ӗмӗр вӗҫсӗр-хӗрсӗр пуласла. 

Ҫук, пулмарӗ. Ир куҫ хупрӗ кӗл чечек, 
Ac илӳ ҫеҫ тӑрса юлчӗ тӗлӗк пек. 

i 
Иртрӗ пуль-ҫке ҫамрӑк ӗмӗр, иртрӗ пуль. 
...Тӑлӑх ҫуртӑн чӳречи ҫинче - куҫҫуль. 

Иртнӗ кунӑн ҫутине курас тесен 
Пырса пӑхӑр тӑлӑх ҫурт чӳречинчен. 

...Ҫӑлтӑр хулинче Андриян Григорьевичпа питӗ туслӑ пурӑннӑран Илья Петрович 
виҫҫӗмӗш космонавта май килнӗ таран пулӑшса пыма тӑрӑшнӑ. Генерал-майорӑн ӗҫӗ 
чӑнах та шутсӑр нумай пулнӑ. Вал Космонавтсем хатӗрлекен центр пуҫлӑхӗн пӗрремӗш 
ҫумӗ, ҫӗнӗ вӗҫев ирттерес тӗлӗшпе чи ответлӑ ҫын. Унсӑр пуҫне унӑн обществӑллӑ 
ӗҫсем питӗ нумай. РСФСР Верховнӑй Совечӗн депутачӗ хӑйӗн суйлавҫисен наказӗсе-
не пурнӑҫлас тесе мӗн чухлӗ тӑрӑшман-ши? Ҫӗршер-пиншер ҫыру килет ун патне, хӑш-

пӗр ҫынсем вара депутат патне Ҫӑлтӑр хулине лекме те май тупаҫсӗ. Унсӑр пуҫне пӗтӗм 
ҫӗршыври чӑвашсем мӗн чухлӗн килсе ҫӳреҫҫӗ кунта: артистсем, ҫыравҫӑсем, спорт-
сменсем... Шӑпах саван чухне Андриян Григорьевич хӑйӗн шанчӑкпӑ тусӗ И.П.Тявин 
ҫине таянса ӗҫленӗ, ӑна шаннӑ, ӗненнӗ. Илья Петрович ыйтнипе эпӗ ӑна ҫывӑх вӑхӑтра 
хӑйсен юбилейӗсене паплӑ тума хатӗрленекен паллӑ писательсен, композиторсен, ху-
дожниксен, театр ӗҫченӗсен ячӗсене пӗлтерсе тӑраттӑм. Ҫав ҫынсене пирӗн мухтавлӑ 
космонавтӑмӑр саламлӑ телефамма е уяв открытки ярса парса савӑнтаратчӗ. 

Урӑхларах йышши ыйтусем ҫӗклени те пулнӑ депутат патне ҫырнӑ ҫырусенче. Акӑ 
пӗррехинче Илья Петрович Шупашкара пӗр кӗтмен ҫӗртен килсе ҫитрӗ. Андриян Григо­
рьевич ӑна Ҫуйӑн Хветӗрӗн, поэт-фольклористӑн, «Улӑп» эпос авторӗн, хӑй патне янӑ 
ҫырӑвӗнче пӗлтернине теплён тишкерсе, хурав памалли текст проектне хатӗрлесе пама 
ыйтнӑ. Илья Петрович каланӑ тӑрӑх, пӗр чӑваш ҫыравҫи асӑннӑ эпос авторе Ҫуйӑн 
Хветӗрӗ пӗччен мар, унпа пӗрле эпӗ те автор пулса тӑратӑп тесе ӗнентерме пӑхнӑ. Пӗр 
эрне ытла пурӑнчӗ Шупашкарта И.П.Тявин. Наука ӗҫченӗсемпе, издательство ҫынни-
семпе калаҫса, Ҫуйӑн Хветӗрӗн архивӗнчи ал ҫырӑвӗсене теплён тишкерсе тухнӑ хыҫ-
ҫӑн Илья Петрович АГ.Николаев депутата ҫак ыйтӑва тӗрӗс татса пама, хӑйӗн шухӑш-
не кирлӗ ҫӗре ҫитерсе пама пулӑшнӑ. «Улӑп» эпосӑн тулли версийӗ Чӑваш кӗнеке 
издательствинче 1996 ҫулта пичетленсе тухрӗ. Унӑн авторе Ҫуйӑн Хветӗрӗ тесе 
палӑртнӑ унта. Ҫапла вара истори чӑнлӑхне тӗрӗс ҫирӗплетес ӗҫре АГ.Николаевпа 
И.П.Тявин пулӑшни калама сук витӗмлӗ пулчӗ. 

...Тата тепӗр историллӗ тӗл пулӑва та эпӗ хамӑн асӑмра чи ҫутӑ та чаплӑ уяв 
вырӑнне хурса упратӑп. 1988 ҫулхи чӳк уйӑхӗн вӗҫӗнче РСФСР Писательсен союзӗн 
правлени председателӗпе С.В.Михалковпа Мускавра Чӑваш литературин кунӗсене 
ирттерме калаҫса татӑлтӑмӑр. Кӗтнӗ вӑхӑт ҫывхарса пынӑ май эпӗ, чӑваш ҫыравҫисен 
йышне ертсе пыраканскер, хамӑр ӑҫта-ӑҫта пулса мӗн-мӗн тӑвассине тӗплӗн палӑртса 
килес-ха тесе тӗп хулана пырса ҫитрӗм. «Кунта пире ҫирӗм ҫынна чӗнме палӑртаҫҫӗ-ха, 
кунӗ-кунӗпе литература ыйтӑвӗсем ҫинчен кӑна калаҫса йӑлӑхгармӗ-и пире?» - терӗм 
эпӗ Мускаври тӗп Союзра ӗҫ тӑвакан ҫынсене. «Эсир мӗн сӗнетӗр?» - ыйтрӗҫ манран 
тӳрех. «Пӗр шухӑш пур-ха манӑн, анчах ӑна пурнӑҫлама май килӗ-и? - тетӗп кӑшт иккӗ-
ленерех. - Хӑвӑрах пӗлетӗр, Ҫӑлтӑр хулинче пирӗн тӗнчипе паллӑ ентеш Андриян 
Николаев космонавт ӗҫлесе пурӑнать. Вӑт ҫавӑнта илсе кайса кӑтартма май пулмӗ-ши 
пирӗн ҫыравҫӑсене? Паллах ӗнтӗ, тӑкакпӑ ӗҫ-пуҫ ку». 

- Лайӑх шухӑш, - килӗшрӗ тӳрех пирӗн куратор Григорий Родионов (Гарай Рахим 
поэт). -ШӑпахПӗтӗмСоюзриилемлӗлитературӑна пропагандӑлакан бюро туса ирттер-
мелли ӗҫ-пуҫ. Халех калаҫса татӑлатпӑр вӗсемпе. 

Тепӗр ҫур сехетрен эпӗ асӑннӑ бюрон Раҫҫей Федерацийӗнчи писательсемпе ӗҫле-
кен директор ҫумӗ Тамара Петровна Толчанова патне пырса ҫитрӗм. Вал вара тӳрех 
Ҫӑлтӑр хулине шӑнкӑравласа ҫав-ҫав кун чӑваш писателӗсем экскурсие пырасси ҫин-
чен пӗлтерсе хучӗ. Эпӗ те Илья Петровичпа телефонпа ҫыхӑнтӑм, вӑл мана ҫак сул 
ҫӳрев программине тӗплӗнрех палӑртма ыран ирхине хӑй патне тухса пыма йыхрав-
ларӗ. 

Эпӗ Ҫӑлтӑр хулине пырса ҫитиччен И.П.Тявин Андриян Григорьевича эпӗ килесси-
не пӗлтерсе хунӑ иккен, космонавт пире Ҫӑлтӑр хулин музейӗнче вун пӗр сехетре кӗтсе 
илме пулнӑ. Палӑртнӑ вӑхӑт тӗлне эпир Илья Петровичпа унта кайрӑмӑр. Акӑ вӑл, 

Андриян Григорьевич, музейӗн тӗп пӳлӗмӗ умӗнче тӑрать. Пире курсан тӳрех ман пата 
утса пычё, алла хытӑ чӑмӑртаса ыталаса илчё, унтан Илья Петрович енне пӑхрӗ те: 

- Ара, эп ӑна тахҫанах пӗлетӗп вӗт-ха, Чӑваш ҫёршывне кайсан манран пёр утӑм 
юлмасӑр ҫӳретчӗ сак журналист, - терё. - Унтан тата, Илюша, эс ыйтнипе мар-и-ха эпё 
ӑна пӗррехинче комсомол конференцийӗнчех ҫуралнӑ кун ячӗпе саламларӑм. 
Куратӑн-и, тахҫанхи пӗлӗш вӑл манӑн. 

Манса кайман иккен мухтавлӑ ентеш ҫитмӗлмӗш ҫулсен пуҫламӑшӗнче Шупашкар-
та е тӗрлӗ ялпа хулара халӑхпа тӗл пулса калаҫнӑ чух хӑйпе пӗрле ҫӳренӗ корреспон 
дентсене. Ҫапла, эпё ун чух «Коммунизм ялавӗ» (халӗ «Хыпар») хаҫатра информаци 
пайӗн пуҫлӑхӗнче ӗҫлеттӗм те космонавт ҫул ҫӳревӗсене час-часах хаҫатра ҫутатма 
тӳр килетчӗ мана. Облаҫри комсомол конференцине те лайӑх астӑвать иккен вӑл. 1982 
ҫулта, шӑпах эп ҫуралнӑранпа хӗрӗх ҫул ҫитнӗ кун, усӑлнӑччӗ ҫамрӑксен форуме. Эпё 
ун чух «Хатӗр пул» журналӑн тёп редакторӗнче ӗҫлеттӗм, ҫавна пула мана ВЛКСМ 
Чӑваш обкомӗн членне те пӗрре кӑна мар суйланӑччӗ. Шӑпах ҫавӑн чух ӗнтӗ Андриян 
Григорьевич мана хӑйӗн «Вӗҫӗ-хӗррисӗр уҫлӑхра» ятлӑ чӑвашла кӗнекине менелник 
ячӗпе саламласа, ҫирӗп сывлӑхпа пысӑк ҫитӗнӳсем тума ырӑ сунса парнеленӗччӗ. 

- Ҫапла, Андриян Григорьевич, унсӑр пуҫне 1982 ҫулхи ҫурла уйӑхӗнче, хӑвӑр тӗнч(| 
уҫлӑхне пӗрремӗш хут вӗҫнӗренпе 20 ҫул ҫитнӗ чухне, эсир тӑван республика ачисен 
ыйтӑвӗсене хуравланӑ интервью та пичетленнӗччӗ «Хатӗр пулта». Тавтапуҫ сире ача­
сем ыйтнине тӗплӗн пурнӑҫланӑшӑн, - терём эпӗ. 

- Ачасем ыйтнине пурнӑҫламасан юрамасть, вӗсем пурне те чӑнласа йышӑнаҫҫӗ. 
Вал журнал номерне эсир ман пата темиҫе те ярса панӑччӗ. Астӑватӑп, ман ҫинчен 
ҫырнӑ сирӗн поэмӑр та пурччӗ унта. Темшӗн манӑн ялти кӳрше Карачӑм ят панӑччб 
эсир... - йӑп кулнӑ пек турӗ космонавт. 

-Документлӑ хайлав мар-ҫке, илемлӗ литература жанрӗпе ҫырнӑ ӑна. Унтаҫыннӑн 
ятне мар, сав ҫын произведени геройӗн пахалӑхӗсене уҫса пама пулӑштӑр тенине тӗпо 
хутӑм эпӗ, - ӑнлантарма пикентӗм эпӗ космос паттерне. 

- Юрать, поэму мана килӗшрӗ, ҫӗнӗ ӗҫӳсем те ӑнсах пыччӑр, - хавхалантарчӗ мана 
Андриян Григорьевич. - Ну, хӑҫан тата миҫен кунта килетӗр-ха эсир? 

Эпӗ ӑна Рассей писателӗсен союзӗн аппаратӗнче хатӗрленӗ профаммӑпа паллаш 
тартӑм, ятлӑ-сумлӑ ҫыравҫӑсен, артистсен, журналистсен ячӗсене асӑнса тухрӑм. 

- Юрать, сумлӑ делегаци, пурте йӗркеллӗ пулать, эпир кунта Илюшӑпа сире тивӗҫ-
липе кӗтсе илме тӑрӑшӑпӑр, - терё Андриян Григорьевич юлашкинчен. 

Тепӗр темиҫе кунтан эпир, чӑваш писателӗсем, Мускава хамӑрӑн тӑван литература 
кунӗсене ирттерме пырса ҫитрӗмӗр. Чӑннипех те хӗрӳллӗ кунсем пулса тӑчӗҫ вӗсем. 
Эпир Раҫҫей писателӗсен союзӗнче чӑваш литературин тата «Ялавпа» «Тӑван Атӑл» 
журналсен кулленхи ӗсӗ-хӗлӗ, вёсен ҫитӗнӗвӗсемпе ҫитменлӗхӗсем ҫинчен калаҫрӑмӑр. 
Пирӗн пултарулӑха тӗпчесе тишкернӗ РСФСР Писателӗсен правлени секретарӗсем 
Ф.Чуев, НДоризо, А.Апексин, М.Шевченко, паллӑ поэтсемпе куҫаруҫӑсем П.Градов, 
В.Кочетков, В.Широков, пӑпхар поэчӗсем К.Химирскипе И.Соколов чӑваш литерату­
рин аталанӑвӗ пирки нумай-нумай ырӑ сӑмах каларӗҫ, ӗҫе малашне лайӑхлатмалли 
сӗнӳсем пачӗҫ. Эпир тӗрлӗ предприятире, библиотекӑсенче пулса вулакансемпе курса 
калаҫрӑмӑр, Пӗтӗм Союзри радио студийӗнче ятарлӑ передача ирттертӗмӗр. 

Уйрӑмах чӑваш писателӗсене Ҫӑлтӑр хулинче хамӑрӑн чаплӑ ентеш икӗ хут Совет 

Союзӗн Геройӗ А.Г.Николаев летчик-кос­
монавт кӗтсе илни савӑнтарчӗ. Вал пире 
космонавтсем чӑннипех вӗҫеве мӗнлехат-
ӗрленнине ятарлӑ павильонсене - шыв 
бассейнне тата «Мир» станци макечӗ 
ҫинчи хӑнӑху площадкине илсе кӗртсе 
кӑтартрӗ. Илья Петрович каланӑ тӑрӑх, ҫак 
вырӑнсене курма килекен ахаль ҫынсене 
кӗртме ирӗк памаҫҫӗ иккен. Ун хыҫҫӑн 
эпир Космонавтика музейӗнчи экспонат-
семпетӗплӗн паллашрӑмӑр, Ҫӑлтӑр ху­
лин илӗртӳллӗ кӗтесӗсене ҫитсе куртӑмӑр. 

Ҫавӑн пек ҫынччӗ вӗсем иккӗшӗ те -
Андриян Григорьевич та, Илья Петрович 
та: хӑйсен тӑван ҫӗршывӗшӗн, ҫывӑх ен-
т е ш ӗ с е м ш ӗ н , а т те -аннесен й ӑ л и -
йӗркишӗн, чӗлхишӗн, сӑвви-юрришӗн 
чунӗсене пама хатӗрччӗ, хӑйсем те юрра-
ташша ӑстаччӗ, тӑван литературӑпа ис-
кусствӑна пысӑка хурса хаклама, вӗсен 

Илья Тявинпа Порфирий Афанасьев поэт, ӑстисене тивӗҫлипе хисеплеме пӗлетчӗҫ. 

Паян вӗсем иккӗшӗ те пирӗн хушӑра 
ҫук ӗнтӗ - А.Г.Николаев 2004 ҫулта, И.П.Тявин 2007 ҫулта ҫут тӗнчерен уйрӑлчӗҫ. 

Тӗрӗссипе, Илья Петровичей йывӑр чирӗ пирки те, вал ҫав чире чӑтаймасӑр вилсе 
кайни ҫинчен те эпӗ питӗ кая юлса пӗлтӗм. Пӗррехинче ман хваттере Ҫӑлтӑр хулинчен 
Виталина Ивановна шӑнкӑравларӗ те сак хурлӑхлӑ хыпара пӗлтерчӗ. 

- Мӗншӗн тӳрех систермерӗр вара? Илья Петрович хӑй те пӗр-икӗ ҫул шӑп-шӑпӑрт 
пурӑнчӗ. Эпӗ те сирӗн пата темиҫе хут та шӑнкӑравланӑ, анчах сирӗнпе ҫыхӑнма пул-
тараймарӑм, - пӗлтертӗм эпӗ Илья Петрович мӑшӑрне хам пӑшӑрханӑва. 

- Илья Петрович юлашки икӗ ҫул вырӑнпах выртрӗ, - терё Виталина Ивановна. -
Унччен вӑл пӑрлак тротуар ҫинче, хамӑр ҫурт умӗнчех, пуҫӗ ҫине ӳксе аманчӗ, кайран 
тӑнне ҫухатакан пулчӗ, юн пусӑмӗ ӳснипе пӗрмай аптрарӗ. Ҫавӑнпа вӑп сирӗн пата 
шӑнкӑравлама та пултарайман. Эсир пирӗнпе ҫыхӑнайманни вӑл пирӗн телефон но­
мере улшӑннинчен килет. Кайран, вал вилсе кайсан, сирӗн визит карточкине тупай-
марӑмӑр. Акӑ халь тупрӑмӑр ӑна кӗнекесем хушшинче... Килсе кайӑр-ха пӗрре, вал сире 
калама хушса хӑварнисене каласа юласчӗ хам виличчен... 

Каласа юлаймарӗ Виталина Ивановна - Шавлин ҫывӑх тӑванӗ, 2011 ҫулхи ҫуркунне 
вӑл пиртен уйрӑлса кайрӗ. Ҫакӑн пирки мана С.Шавли хӗрӗ Ольга Степановна Крутико­
ва пӗлтерчӗ. 

Порфирий АФАНАСЬЕВ, 
Чаваш халах поэче 


